
内容概要

菊之为花也，其性傲，其色佳，其香晚。
画之者，当胸具全体，方能写其幽致。
全体之致，花须低垂而不繁，叶须掩仰而不乱，枝须穿插而不杂，根须交加而不比，此其大略也。
若进而求之，即一枝一叶一花一蕊，亦须各得其致。
菊虽草本，有傲霜之姿，而与松并称，则枝宜孤劲，异于春花之和柔；叶宜肥润，异于残卉之枯槁。
花与蕊，宜含放相兼。
枝头偃仰之理，以全放枝重宜偃，花蕊枝轻宜仰；仰者不可过直，偃者不可过垂。
此言全体之法，至其花萼枝叶根株，另具画法于后。

